
Shri Vanipanyavalambastutih

શ્રીવાણીપાણ્યવલમ્બસ્તુતિઃ

જાડ્યવારિધિનિમગ્નસુબુદ્ધેર્જાતરૂપસદૃશચ્છવિકાયે ।
વાસવાદિદિવિષત્પ્રવરેડ્યે વાણિ દેહિ મમ પાણ્યવલમ્બમ્ ॥ ૧॥
પાણિનિર્જિતસરોરુહગર્વે   પારદે વિવિધદુઃખપયોધેઃ ।
વાસનાવિરહિતૈર્લઘુલભ્યે વાણિ દેહિ મમ પાણ્યવલમ્બમ્ ॥ ૨॥
શ‍ૃઙ્ગશૈલશિખરાદૃતવાસેઽનઙ્ગગર્વહરશમ્ભુસગર્ભ્યે   ।
તુઙ્ગમઙ્ગલનિદાનકટાક્ષે   વાણિ દેહિ મમ પાણ્યવલમ્બમ્ ॥ ૩॥
શારદાભ્રસદૃશામ્બરવીતે નારદાદિમુનિચિન્તિતપાદે ।
નીલનીરદસદૃક્કચભારે વાણિ દેહિ મમ પાણ્યવલમ્બમ્ ॥ ૪॥
યત્પદામ્બુરુહપૂજકવક્ત્રાદાશુ નિઃસરતિ વાગનવદ્યા ।
સ્વર્ધુની હિમગિરેરિવ સા ત્વં વાણિ દેહિ મમ પાણ્યવલમ્બમ્ ॥ ૫॥
જાતુચિત્પ્રણમતોઽપિ પદાબ્જે દેવરાજસદૃશાન્પ્રકરોષિ ।
યત્તદમ્બ ચરણૌ તવ વન્દે વાણિ દેહિ મમ પાણ્યવલમ્બમ્ ॥ ૬॥
શાન્તિદાન્તિમુખસાધનયુક્તૈર્વેદશીર્ષપરિશીલનસક્તૈઃ ।
આદરાદહરહઃપરિસેવ્યે વાણિ દેહિ મમ પાણ્યવલમ્બમ્ ॥ ૭॥
કોશપઞ્ચકનિષેધનપૂર્વં ક્લેશપઞ્ચકમપિ પ્રવિહાય ।
યાં પ્રપશ્યતિ યતિર્હૃદિ  સા ત્વં વાણિ દેહિ મમ પાણ્યવલમ્બમ્ ॥ ૮॥
વન્દ્યમાનચરણે સુરવૃન્દૈર્ગીયમાનચરિતે તુરગાસ્યૈઃ ।
જપ્યમાનનિજનામ્નિ મુનીન્દ્રૈર્વાણિ દેહિ મમ પાણ્યવલમ્બમ્ ॥ ૯॥
સન્નિરીક્ષ્ય કમલાનિ યદઙ્ઘ્રીસામ્યમાપ્તુમનયોસ્તપસામ્ભઃ  ।
કણ્ઠદઘ્નમધિજગ્મુરસૌ સા વાણિ દેહિ મમ પાણ્યવલમ્બમ્ ॥ ૧૦॥
પુણ્યમમ્બ ન કૃતં મતિપૂર્વં પાપમેવ રચિતં ત્વતિયત્નાત્ ।
તેન તપ્તમનિશં હૃદયાબ્જં વાણિ દેહિ મમ પાણ્યવલમ્બમ્ ॥ ૧૧॥

નાહમમ્બ સરસાં ચ સુવર્ણામાતનોમિ કવિતાં વિવિધાર્થામ્ ।
કેન પૂજયતિ માં ભુવિ લોકો વાણિ દેહિ મમ પાણ્યવલમ્બમ્ ॥ ૧૨॥
અક્ષપાદકણભુક્ફણિનાથૈર્દેવહૂતિસુતજૈમિનિમુખ્યૈઃ  ।
પ્રોક્તશાસ્ત્રનિચયે ન હિ બુદ્ધિર્વાણિ દેહિ મમ પાણ્યવલમ્બમ્ ॥ ૧૩॥
નૈવ પાદસરસીરુહયોસ્તે પૂજનં પ્રતિદિનં પ્રકરોમિ ।
હેતુશૂન્યકરુણાજનિભૂમે વાણિ દેહિ મમ પાણ્યવલમ્બમ્ ॥ ૧૪॥
સન્નિરુધ્ય હૃદયામ્બુજમધ્યે સ્વાન્તમમ્બ તવ સુન્દરમૂર્તેઃ ।
ધ્યાનમપ્યનુદિનં ન હિ કુર્વે વાણિ દેહિ મમ પાણ્યવલમ્બમ્ ॥ ૧૫॥
દુઃખજન્મવસુધા વિષયા ઇત્યાદરેણ શ્રુતિભિઃ શ્રુતિશીર્ષૈઃ ।
બોધિતોઽપિ ન હિ યામિ વિરક્તિં  વાણિ દેહિ મમ પાણ્યવલમ્બમ્ ॥ ૧૬॥
પુત્રમિત્રગૃહદારજનન્યો ભ્રાતૃબન્ધુધનભૃત્યમુખા વા ।
નૈવ કાલવશગસ્ય સહાયા વાણિ દેહિ મમ પાણ્યવલમ્બમ્ ॥ ૧૭॥
એકમેવ સદબાધિતમન્યત્તુચ્છમિત્યસકૃદાગમશીર્ષમ્ ।
વક્ત્યથાપિ ન નિવૃત્તિરનિત્યાદ્વાણિ દેહિ મમ પાણ્યવલમ્બમ્ ॥ ૧૮॥
જન્મમૃત્યુભયનીરધિમધ્યે મજ્જતો વિવિધરુઙ્મકરાઢ્યે ।
પશ્યતોઽપિ ન હિ ભીતિરનેકાન્વાણિ દેહિ મમ પાણ્યવલમ્બમ્ ॥ ૧૯॥
ત્વત્પદામ્બુરુહયુગ્મમપાસ્ય પ્રાક્તનાઘપરિમાર્જનદક્ષમ્ ।
નાસ્તિ તારણવિધાનસમર્થં વાણિ દેહિ મમ પાણ્યવલમ્બમ્ ॥ ૨૦॥
બાલચન્દ્રપરિચુમ્બિતશીર્ષે બાહુસક્તકનકાઙ્ગદરમ્યે  ।
કણ્ઠલોલવરમૌક્તિકહારે વાણિ દેહિ મમ પાણ્યવલમ્બમ્ ॥ ૨૧॥
આનનેન ચરણેન કટાક્ષૈર્નીરજાસનમનોહરકાન્તે ।
ચન્દ્રમમ્બુજમલિં  ચ હસન્તી વાણિ દેહિ મમ પાણ્યવલમ્બમ્ ॥ ૨૨॥
મધ્યનિર્જિતમૃગાધિપગર્વે   મત્તવારણસદૃગ્ગતિશીલે ।
મઞ્જુશિઞ્જિતમહાભરણાઢ્યે  વાણિ દેહિ મમ પાણ્યવલમ્બમ્ ॥ ૨૩॥
તાપમમ્બ વિનિવાર્ય સમસ્તં પાપમપ્યહરહઃકૃતમાશુ ।
ચિત્તશુદ્ધિમચિરાત્કુરુ માતર્વાણિ દેહિ મમ પાણ્યવલમ્બમ્ ॥ ૨૪॥
પાદપદ્મયુગમર્દનરૂપા પાત્રવસ્ત્રપરિશુદ્ધિમુખા વા ।
શ્રીગુરોર્ન હિ કૃતા બત સેવા વાણિ દેહિ મમ પાણ્યવલમ્બમ્ ॥ ૨૫॥

મન્ત્રરાજલયપૂર્વકયોગાન્યોગિનીહૃદયમુખ્યસુતન્ત્રાન્ ।
નૈવ વેદ્મિ કરુણામૃતરાશે વાણિ દેહિ મમ પાણ્યવલમ્બમ્ ॥ ૨૬॥
કામલોભમદપૂરિતચેતઃપ્રાણિદૂરનિજપાદપયોજે ।
કામનિર્મથનદક્ષસગર્ભ્યે વાણિ દેહિ મમ પાણ્યવલમ્બમ્ ॥ ૨૭॥
અઙ્ગયષ્ટિરુચિનિર્જિતભર્મે    કુમ્ભિકુમ્ભપરિપન્થિકુચાઢ્યે  ।
ભૃઙ્ગનીલચિકુરે  તનુમધ્યે વાણિ દેહિ મમ પાણ્યવલમ્બમ્ ॥ ૨૮॥
સ્વાઙ્ઘ્રિસેવનસમાગતકાષ્ઠાકાન્તદારકરમર્દિતપાદે    ।
સ્વામિનિ ત્રિજગતાં ધૃતવીણે વાણિ દેહિ મમ પાણ્યવલમ્બમ્ ॥ ૨૯॥
નીલનાગનિવહા વિવિશુર્યદ્વેણિકાં મુહુરવેક્ષ્ય  બિલાનિ ।
લજ્જયાઽઽશુ વિધિભામિનિ સા ત્વં વાણિ દેહિ મમ પાણ્યવલમ્બમ્ ॥ ૩૦॥
શાન્તિદાન્તિવિરતિપ્રમુખા માં મોહકોપમુખરોગવિશીર્ણમ્ ।
વીક્ષ્ય યાન્તિ તરસા બહુદૂરં વાણિ દેહિ મમ પાણ્યવલમ્બમ્ ॥ ૩૧॥
કાકલોકસદૃશઃ પિકલોકઃ કેકિજાલમપિ શોકિનિતાન્તમ્ ।
યદ્વચઃ શ્રવણતઃ ખલુ સા ત્વં વાણિ દેહિ મમ પાણ્યવલમ્બમ્ ॥ ૩૨॥
રાજરાજપદવીં  ક્ષણમાત્રાદ્યાતિ યત્પદસરોરુહનત્યા ।
દીનરાડપિ જનો ભુવિ સા ત્વં વાણિ દેહિ મમ પાણ્યવલમ્બમ્ ॥ ૩૩॥
શ્રીઘ્રકાવ્યકરણેઽમ્બ પટુત્વં યાન્તિ મૂકબધિરાદિમમર્ત્યાઃ ।
યત્પદપ્રણતિતો ભુવિ સા ત્વં વાણિ દેહિ મમ પાણ્યવલમ્બમ્ ॥ ૩૪॥
બ્રાહ્મિ ભારતિ સરસ્વતિ ભાષે વાક્સવિત્રિ કમલોદ્ભવજાયે ।
પાણિપઙ્કજલસદ્વરવીણે વાણિ દેહિ મમ પાણ્યવલમ્બમ્ ॥ ૩૫॥
ચામરપ્રવિલસત્કરગૌરીવિષ્ણુદારપરિસેવિતપાર્શ્વે ।
ચામરાજસુતપાલનસક્તે વાણિ દેહિ મમ પાણ્યવલમ્બમ્ ॥ ૩૬॥
શેષશૈલપતિનામકમન્ત્રિશ્રેષ્ઠપાલનપરાયણચિત્તે ।
શેવધેઽબ્જભવપૂર્વવૃષાણાં વાણિ દેહિ મમ પાણ્યવલમ્બમ્ ॥ ૩૭॥
શ્રીનૃસિંહશિશુરામયુતશ્રીકણ્ઠપાલનનિષક્તમનસ્કે   ।
શ્રીશશઙ્કરમુખામરપૂજ્યે વાણિ દેહિ મમ પાણ્યવલમ્બમ્ ॥ ૩૮॥
ઇતિ શ‍ૃઙ્ગેરિ  શ્રીજગદ્ગુરુ શ્રીસચ્ચિદાનન્દશિવાભિનવનૃસિંહ  -

ભારતીસ્વામિભિઃ વિરચિતા શ્રીવાણીપાણ્યવલમ્બસ્તુતિઃ સમ્પૂર્ણા ।

